
Kajian ini dilaksanakan bertujuan untuk mengenal pasti sama ada
pelaksanaan Mata Pelajaran Vokasional (MPV) di Sekolah Menengah
Kebangsaan (SMK), mampu menyediakan tenaga kerja sebagaimana yang
dihasratkan program berkenaan. Objektif utama kajian yang dijalankan
adalah untuk mengetahui status semasa para graduan aliran MPV iaitu,
adakah mereka sedang bekerja, berniaga atau menyambung pelajaran,
mengikut bidang MPV yang telah dipelajari atau sebaliknya. Faktor-faktor
yang mempengaruhi status semasa para graduan aliran MPV turut dikaji.
Selain itu, kajian ini juga mengenal pasti tahap kemahiran employabiliti para
graduan aliran MPV.

Kaedah tinjauan digunakan dalam kajian ini. Data kajian dikumpulkan
melalui soal selidik dan temu bual. Responden kajian terdiri daripada 103
pelajar lepasan Sijil Pelajaran Malaysia (SPM) tahun 2010, yang telah
mengikut aliran MPV dari lapan buah sekolah menengah di daerah Kinta
Utara, Perak. Kaedah persampelan rawak mudah digunakan untuk memilih
responden bagi menjawab soal selidik dan persampelan bertujuan digunakan
untuk temu bual.

Hasil kajian menunjukkan hanya 29% para graduan aliran MPV yang dikaji
sedang bekerja, berniaga atau menyambung pelajaran mengikut bidang
yang telah dipelajari. Lebih daripada separuh, iaitu 62% graduan aliran MPV
yang dikaji, didapati sedang bekerja, berniaga atau menyambung pelajaran
tanpa mengikut bidang MPV yang telah dipelajari. Selebihnya, sejumlah 9%
graduan aliran MPV yang dikaji pula, didapati sedang menganggur.

Faktor utama yang dikenal pasti menjadi punca permasalahan ialah, faktor
pemilihan pelajar yang tidak sesuai dengan sesuatu aliran MPV. Selain itu,
faktor ketidaktentuan kerjaya dalam kalangan pelajar pada peringkat awal
tingkatan empat, turut menyumbang kepada permasalahan ini. Faktor
kekurangan maklumat dan pendedahan awal mengenai peluang-peluang
pekerjaan, perniagaan dan menyambung pelajaran, turut menyebabkan para



graduan aliran MPV memilih bidang-bidang yang berlainan daripada bidang
yang telah dipelajari.

Berdasarkan kajian, tahap kemahiran employabiliti para graduan aliran MPV
didapati berada pada tahap yang tinggi. Tiada perbezaan signifikan
diperoleh untuk tahap kemahiran employabiliti secara keseluruhan
berdasarkan jantina dan bidang pengajian para graduan aliran MPV.
Dapatan kajian turut menunjukkan tidak terdapat perbezaan yang signifikan
antara status semasa dengan tahap kemahiran employabiliti para graduan
aliran MPV.

Hasil daripada kajian ini, adalah dicadangkan supaya satu mekanisma
pemilihan pelajar yang lebih efisien dan sistematik untuk mengikut sesuatu
program berbentuk Teknikal dan Vokasional (PTV) perlu dikenal pasti dan
dilaksanakan. Para pelajar perlu didedahkan dengan pelbagai ujian minat,
kebolehan dan kecenderungan, supaya mereka dapat mengetahui minat,
potensi dan keupayaan diri sendiri yang sebenar. Sesi kaunseling kerjaya
yang lebih mapan dan berkesan perlu dilaksanakan pada peringkat awal,
iaitu sebelum pelajar memilih program PTV yang ingin diikuti. Hasil kajian ini
turut menunjukkan, guru-guru PTV turut memainkan peranan penting dalam
membuka minda pelajar mengenai peluang-peluang pekerjaan, perniagaan
dan menyambung pelajaran dalam sesuatu bidang yang telah dipelajari.

VOCATIONAL SUBJECTS IMPLEMENTATION AND ITS EFFECT ON

The purpose of this study is to identify whether the implementation of
Vocational Subjects (MPV) in Secondary Academic Schools (SAS), was able
to provide the desired workforce the programme intended. The main
objective of the study is to determine the current status of MPV graduates, by
identifying whether these graduates are working, engage in trading or
furthering their studies, in accordance with their field of study or otherwise.
Factors influencing the current status of MPV graduates are also studied in
depth. This study is also aim to identify the employability skills of the MPV
graduates.

Survey method was adopted for the study. Questionnaire and interview
technique were used to collect data for the study. Respondent for the study
were 103 MPV graduates, whom had completed their Malaysia Certificate of
Education (SPM) in year 2010, from eight SAS in Kinta Utara district at the
state of Perak. Simple random sampling approach was use to select
respondents to answer the questionnaire, and purposive sampling method
was used to select respondents for the interview session.

Study findings show that, only 29% of the MPV graduates surveyed are
working, engage in trading or furthering their studies in accordance with their
former MPV studies. More than half, which is 62% of this MPV graduates are
working, engage in trading or furthering their studies in fields unrelated to
their MPV studies. Study findings also show that 9% of the MPV graduates
in this study are currently unemployed.

Among the main factors identified to be the cause of this problem is
inappropriate streaming process of students into MPV classes. In addition to
that, career indecision among these students at form four level also
contributes to this problem. Lack of information on opportunities relating to
work, trades or further studies, also influenced the MPV graduates decision
in choosing fields that are unrelated to their prior MPV studies.

Study finding also shows that, the employability skills of the MPV graduates
are high. There were no significant difference obtain for the overall



employability skills of MPV graduates, with their gender or field of studies.
There was also no significant difference between the currents status of these
graduates with their employability skills.

From the findings of this study, it's recommended that an efficient and
systematic mechanism of streaming student into an appropriate technical and
vocational programme (TVET), identified and implemented. Students need
to be exposed to various interest, aptitude and preference test to help them
identify their interest, potential and ability. Effective career counselling
sessions need to be conducted at early stages, before students are streamed
into various TVET programme. Findings of the study also shows that, TVET
programme educators also play a vital role, in widening the thoughts of
student on opportunities relating to work, trades or further studies in a
selected field.

BAB 1

PENDAHULUAN

1.1 Pengenalan

Perdana Menteri YAB Dato’ Sri Mohd Najib bin Tun Haji Abdul Razak, dalam
laporan awal Pelan Pembangunan Pendidikan Malaysia 2013-2025 (PPPM,
2012), telah menegaskan bahawa pendidikan merupakan penyumbang
utama pembangunan modal sosial dan ekonomi negara. Beliau turut
menekankan bahawa, pendidikan merupakan pencetus kreativiti dan penjana
inovasi yang melengkapkan generasi muda dengan kemahiran yang
diperlukan untuk bersaing dalam pasaran kerja, dan menjadi pengupaya
perkembangan ekonomi keseluruhannya.

Sehubungan dengan itu, sejumlah besar belanjawan negara iaitu sebanyak
16%, telah diperuntukkan secara purata setiap tahun untuk pembangunan
dan kemajuan pendidikan di Malaysia (Muhyiddin Yassin, 2012). Dalam
pembentangan belanjawan 2013, peruntukan berjumlah 21% daripada
keseluruhan belanjawan, iaitu RM 38.7 bilion telah diperuntukkan kepada
Kementerian Pendidikan, di samping tambahan peruntukan sebanyak RM
500 juta untuk latihan guru (The Budget 2013, 2012). Dalam pembentangan
belanjawan berkenaan, Perdana Menteri telah menegaskan bahawa,
kerajaan sering mempromosikan pendidikan sebagai agenda utama negara,
kerana menyedari pendidikan merupakan keperluan utama kemajuan dan
kemakmuran negara serta rakyat.

Walaupun terdapat pelbagai perancangan dan usaha dalam memajukan
sistem pendidikan negara, pendidikan di Malaysia sering menjadi perhatian
dan bahan perdebatan pelbagai pihak. Hal ini adalah kerana jangkaan
pelbagai pihak termasuk para ibu bapa dan majikan terhadap kualiti
pendidikan negara, semakin meningkat mengikut peredaran masa. Pelbagai
pihak telah menyuarakan kebimbangan tentang keupayaan sistem
pendidikan negara dalam menyediakan generasi muda dengan ilmu,
kemahiran dan nilai murni yang akan menjadi tonggak pembangunan
ekonomi abad ke-21 (PPPM, 2012).

Kebimbangan pelbagai pihak mengenai sistem pendidikan negara, telah
disemarakkan lagi dengan pencapaian yang kurang memuaskan para pelajar
dalam penilaian-penilaian antarabangsa, yang merangkumi aspek bacaan,
Matematik dan Sains. Program penilaian pendidikan antarabangsa yang
dikendalikan oleh Trends in International Mathematics and Science Study
(TIMSS) pada tahun 2007, menunjukkan lebih daripada 20% pelajar di
Malaysia, gagal mencapai penanda aras minimum dalam subjek Matematik
dan Sains (RMKe-10, 2010).

Selain TIMSS, satu lagi program penilaian pendidikan antarabangsa yang
sering dibincangkan ialah, Programme for International Students Assessment
(PISA). Program ini telah diperkenalkan oleh Organisation for Economic Co-



operation and Development (OECD). Tujuan utama program ini adalah
untuk menilai hasil pembelajaran dan dasar pendidikan di sesebuah negara,
di samping membantu perkembangan dan peningkatan prestasi pendidikan
negara berkenaan (OECD, 2003). Penilaian PISA yang telah dilaksanakan
di Malaysia pada tahun 2009 menunjukkan, prestasi aspek bacaan,
Matematik dan Sains para pelajar di Malaysia berada sepertiga terbawah,
berbanding purata yang ditetapkan OECD dan peringkat antarabangsa.
Dapatan yang kurang memuaskan dalam penilaian-penilaian antarabangsa
ini perlu dibimbangi kerana penilaian yang dijalankan adalah berbentuk
kemahiran berfikir aras tinggi dan keupayaan menyelesaikan masalah dalam
persekitaran sebenar (PPPM, 2012).

Tidak dinafikan bahawa sistem pendidikan negara secara umum telah
berjaya meningkatkan akses pendidikan dan tahap literasi penduduk
daripada 48% pada tahun 1957, kepada 93% pada tahun 2009 (The Star,
2012). Namun demikian, hasil penilaian antarabangsa terhadap sistem
pendidikan negara menunjukkan terdapat pelbagai jurang dan lompang yang
perlu ditangani segera. Pelbagai usaha perlu digembleng untuk
mempertingkatkan kualiti sistem pendidikan yang sedia ada, supaya kita
tidak hanyut dalam arus globalisasi. Malaysia kini sedang berhadapan
dengan cabaran yang getir dalam usaha menyediakan suatu sistem
pendidikan yang berkualiti (PPPM, 2012).

Walaupun terdapat pelbagai isu dan kerunsingan mengenai aspek
pendidikan negara, perlu diyakini bahawa sistem pendidikan negara mampu
diperbaiki dan berupaya bersaing dengan negara-negara maju yang lain.
Hal ini bukannya sesuatu yang mustahil, negara Finland dan Korea Selatan
misalnya, telah berjaya memajukan sistem pendidikan negara masing-
masing ke tahap yang tinggi. Pencapaian ini telah dicerminkan melalui
prestasi yang sangat baik dalam penilaian antarabangsa seperti TIMSS dan
PISA.

Menurut Pasi (2011), sistem pendidikan di Finland pada 1980-an hanya
berada pada tahap sederhana, namun kini mempunyai sistem pendidikan
yang terbaik di dunia. Antara faktor utama yang membawa perubahan dan
kejayaan ketara dalam sistem pendidikan di Finland, adalah proses
penyelidikan pendidikan yang mendalam tanpa terburu-buru. Kolaborasi
pelbagai pihak didapati telah membawa kemajuan dan kesan yang
mendalam kepada sistem pendidikan di Finland. Setengah abad yang lalu,
Korea Selatan merupakan sebuah negara yang hanya mempunyai ramai
pekerja berpendapatan rendah. Setelah memberikan tumpuan kepada
pembangunan pendidikan dan modal insan, Korea Selatan kini berjaya
meningkatkan produktiviti, di samping melonjakkan pembangunan negara
untuk mencapai status negara maju (RMKe-10, 2010).

Kejayaan yang dikecapi negara-negara ini bukannya berlaku dengan mudah
atau sekelip mata. Sistem pendidikan di negara-negara yang dinyatakan
tadi, telah melalui pelbagai proses penambahbaikan dan pemurnian sebelum
mampu mengecapi kejayaan pada masa kini. Peribahasa Melayu ada
menyatakan bahawa, “yang bulat tidak akan datang bergolek dan yang pipih



tidak akan datang melayang”. Seperti negara-negara yang telah mencapai
kejayaan dalam sistem pendidikan mereka, kita perlu mempergiat usaha
untuk mencari formula sistem pendidikan yang sesuai dan berkesan, untuk
memacu pembangunan negara ke tahap yang lebih tinggi.

Sistem pendidikan di Malaysia membolehkan para pelajar berada di bangku
persekolahan selama 11 tahun, iaitu enam tahun di peringkat sekolah rendah
dan lima tahun di peringkat sekolah menengah. Para pelajar dibenarkan
meneruskan pendidikan ke peringkat tingkatan empat dan lima secara
automatik tanpa berdasarkan keputusan peperiksaan PMR yang diduduki
ketika berada di tingkatan tiga. Para pelajar yang kurang cenderung kepada
akademik boleh mengikuti program berbentuk kemahiran di pelbagai
peringkat dan institusi. Hal ini adalah untuk membolehkan para pelajar
menguasai kemahiran-kemahiran yang diperlukan, sebagai persediaan awal
ke alam pekerjaan (Jamil Ahmad et al., 2008).

Menurut Ramlee et al. (2001), dalam mengharungi arus globalisasi masa
kini, cabaran kritikal sesebuah negara adalah menyediakan tenaga kerja
yang akan diperlukan. Beliau turut menyatakan bahawa, pendidikan teknikal
dan vokasional (PTV) akan memainkan peranan yang penting dalam
menyediakan tenaga kerja yang berbentuk kompetitif dan amat diperlukan
Malaysia dalam era globalisasi serta k-ekonomi masa kini. Abdullah (2008),
telah menegaskan bahawa, dalam era globalisasi dan perubahan teknologi
yang begitu pantas kini, seseorang pelajar dalam bidang PTV perlu
dilengkapi dengan pelbagai kemahiran kebolehkerjaan dan kemahiran
insaniah.

Menyedari bahawa kita sedang berada pada zaman perkembangan teknologi
dan pengetahuan yang berkembang pada kadar yang pantas, perancangan
PTV perlu direncana dengan rapi. Perancangan ini perlu diiringi dengan
penyelidikan dan analisis yang mendalam mengenai pasaran pekerjaan,
supaya dapat memenuhi keperluan globalisasi masa kini (George, 2010).
Pelbagai faktor penting perlu diambil kira dalam perancangan program
berbentuk PTV. Faktor-faktor ini perlu diberi penekanan supaya suasana
pembelajaran dalam sistem PTV dapat memberikan ruang kepada pelajar
memperoleh pengetahuan dan kemahiran yang sesuai dengan dunia
pekerjaan yang bakal diceburi (Ivan et al., 2008).

1.2 Latar Belakang Kajian

Menurut Falsafah Pendidikan Negara, pendidikan di Malaysia merupakan
satu usaha berterusan untuk mengembangkan potensi individu secara
menyeluruh dan bersepadu. Potensi individu ini terdiri daripada aspek
jasmani, emosi, rohani dan intelek. Falsafah pendidikan negara juga
menggariskan bahawa, rakyat Malaysia perlulah berilmu pengetahuan,
berketerampilan, berakhlak mulia, bertanggungjawab dan berkeupayaan
mencapai kesejahteraan diri, serta memberi sumbangan terhadap
keharmonian dan kemakmuran masyarakat dan negara (Falsafah Pendidikan
Negara 1989).



Sekiranya dihayati, falsafah pendidikan berkenaan merupakan satu perincian
yang cukup menyeluruh mengenai hasrat serta matlamat pendidikan di
Malaysia. Pendidikan di Malaysia telah mula diberi perhatian sebelum
zaman kemerdekaan lagi dan telah dipergiat selepas kemerdekaan.
Pelbagai ordinan, laporan, akta, dasar, perancangan, blueprint dan yang
terbaru, Pelan Pembangunan Pendidikan disediakan, dengan harapan dapat
melahirkan insan mulia seperti yang digariskan dalam Falsafah Pendidikan
Negara.

Menyedari pelajar mempunyai potensi dan keupayaan berbeza-beza,
penekanan kini mula diberikan untuk mengembangkan dan mengetengahkan
keupayaan dan potensi setiap individu. Istilah “modal insan” sering
diutarakan dalam pelbagai media massa kini. Mantan Perdana Menteri,
Dato’ Seri Abdullah Bin Haji Ahmad Badawi, sering mengingatkan
kepentingan pembentukan dan pembangunan modal insan dalam pelbagai
aspek. Beliau turut telah memberi penekanan untuk memperkukuh modal
insan secara menyeluruh dan bukan hanya daripada aspek ilmu
pengetahuan dan kemahiran sahaja, tetapi merangkumi aspek etika, minda
yang progresif dan kesedaran budaya yang tinggi (RMKe-9, 2005).

Untuk mencapai hasrat menjadi negara berpendapatan tinggi menjelang
tahun 2020, pembangunan modal insan bertaraf dunia perlu diutamakan.
Memperluas akses PTV yang berkualiti merupakan salah satu strategi untuk
mencapai hasrat ini. Menurut Amla (2010), sejarah PTV negara mempunyai
pasang surut kesan daripada pendekatan pendidikan yang bersifat elitis dan
berorientasikan akademik. Beliau turut berpendapat bahawa, walaupun PTV
sering terabai dan dianggap sistem pendidikan kelas kedua dan hanya
sesuai untuk mereka yang gagal dalam bidang akademik, cabaran kerja
abad ke-21 telah mendorong satu gerakan baru memulihkan PTV di
Malaysia.

Kebanyakan negara maju, telah menjadikan PTV sebagai pilihan pendidikan
yang utama. Kadar purata enrolmen pelajar yang memasuki aliran PTV
untuk negara OECD adalah pada kadar 44%, berbanding di Malaysia yang
hanya pada kadar 10% (RMKe-10, 2010). Untuk  tujuan
mengarusperdanakan PTV, Kementerian Pelajaran Malaysia telah
membangunkan suatu Pelan Transformasi Vokasional yang akan mula
dilaksanakan pada tahun 2013 (PPPM, 2012) seperti di dalam Rajah 1.1.



Rajah 1.1  Plan Tranformasi Vokasional

Sumber : Pelan Pembangunan Pendidikan Malaysia, PPPM 2013-2025, m/s. 158

Pelan Transformasi Vokasional yang dikemukakan ini, mengandungi dua
komponen utama yang terdiri daripada Kolej Vokasional (KV) dan program
Pendidikan Asas Vokasional (PAV). Mengikut pelan transformasi ini,
Sekolah Menengah Vokasional yang sedia ada akan dinaik taraf kepada KV.
Hal ini adalah untuk menambah baik program vokasional dengan menyusun
semula kurikulum yang sedia ada, untuk memberikan peluang kepada para
pelajar di KV mengikuti pengajian di peringkat yang lebih tinggi iaitu melalui
program Diploma Vokasional Malaysia (PPPM, 2012).

Program PAV pula akan diperkenalkan kepada para pelajar yang berada di
dalam tingkatan satu hingga tingkatan tiga di Sekolah Menengah
Kebangsaan (SMK) yang terpilih. Para pelajar yang mengikuti program PAV
akan memperoleh Sijil Kemahiran Malaysia (SKM) tahap satu dan dua
setelah menamatkan kursus yang diikuti. Program PAV yang bakal
dilaksanakan, akan menggantikan program Mata Pelajaran Vokasional
(MPV) yang akan mula dimansuhkan secara berperingkat-peringkat mulai
tahun 2012 hingga tahun 2015 (Utusan Malaysia, 2011).

Surat Siaran daripada Pejabat Ketua Pengarah Pelajaran Malaysia, bertarikh
24 Oktober 2011 (KP.BPTV.600-6/2/9(26), telah memaklumkan mengenai
perlaksanaan projek rintis PAV di beberapa SMK yang terpilih pada tahun
2012. Tujuan utama projek rintis dijalankan adalah untuk mengkaiji pelbagai
permasalahan yang mungkin timbul daripada pelaksanaan program PAV.
Memandangkan program PAV adalah kesinambungan daripada program



MPV yang telah mula dilaksanakan sejak tahun 2002, pelbagai aspek
pelaksanaan program MPV boleh dikaji dan dijadikan panduan berharga
dalam pelaksanaan program PAV.

Keunikan program MPV berbanding program-program teknikal dan
vokasional yang lain ialah, MPV telah dilaksanakan di SMK berbanding
program-program lain yang sering dilaksanakan di Sekolah Menengah
Teknik atau Vokasional. PAV yang kini berada dalam pelbagai peringkat
perancangan di bawah Pelan Tranformasi Vokasional, akan turut
dilaksanakan di SMK. Oleh hal yang demikian, kajian terperinci pelaksanaan
program MPV yang telah dilaksanakan lebih daripada 10 tahun yang lalu,
akan memberikan maklumat dan perincian yang penting untuk program-
program berbentuk vokasional yang bakal dilaksanakan, terutamanya di
SMK.

Program MPV telah diperkenalkan di bawah memorandum bertajuk
“Perluasan Program Teknikal dan Vokasional”. Mesyuarat Jemaah Menteri
pada 23 Jun 1999, telah meluluskan penawaran mata pelajaran Teknologi
Industri, yang kemudiannya dikenali sebagai MPV. Melalui program MPV, 22
mata pelajaran ditawarkan setelah dikelompokkan dalam lima bidang usaha
iaitu, binaan, pembuatan, teknotani, ekonomi rumah tangga dan aplikasi
komputer. Program MPV diperkenalkan untuk memenuhi permintaan
terhadap tenaga kerja mahir dan separa mahir, dalam pelbagai sektor dan
perindustrian negara, akibat daripada kepesatan pembangunan ekonomi.
Program MPV turut diperkenalkan untuk meluaskan akses dan meningkatkan
ekuiti penglibatan murid dalam bidang vokasional dan teknikal yang
diperlukan negara (PPK, 2003b).

Tiada maklumat atau data menunjukkan dengan jelas sama ada para
graduan yang telah mengikuti sesuatu aliran MPV sedang bekerja, berniaga
atau melanjutkan latihan mengikut bidang yang telah dipelajari. Timbul
persoalan mengenai apakah yang telah terjadi kepada para graduan aliran
MPV ini? Adakah mereka sedang bekerja, berniaga atau menyambung
latihan seperti yang dihasratkan? Apakah faktor-faktor yang mendorong atau
menghalang graduan aliran MPV daripada bekerja, berniaga atau
menyambung pelajaran mengikut bidang yang telah dipelajari? Menurut
Shyamala et al. (2009), kajian-kajian berbentuk longitudinal mengenai
pengalaman belia yang merangkumi transisi daripada alam persekolahan ke
alam pekerjaan, akan memberikan maklumat kritikal dalam pembentukan
dasar, strategi dan program pendidikan yang menjurus kepada persediaan
pekerjaan.

Negara-negara maju seperti Amerika Syarikat, didapati mempunyai
maklumat atau data yang terperinci mengenai graduan sesuatu aliran atau
program pendidikan. Melalui maklumat yang telah dikumpulkan, pelbagai
kajian telah dan sedang dijalankan. Antara contoh penyelidikan ini adalah,
National Logitudinal Study of the High School Class of 1972 (NLS72) dan
National Logitudanal Survey of Youth Labor Market Experience (NLSY).
Kajian-kajian ini telah dilaksanakan untuk mengkaji dengan mendalam
perlaksanaan sesuatu program pendidikan, serta mengikuti perkembangan



dan transisi para graduan berkenaan daripada alam persekolahan kepada
alam pekerjaan (Stern et al., 1995).

Melalui data kajian yang dikumpul merentasi jangka masa yang panjang,
pelbagai analisis untuk menentukan hubungan dan korelasi antara pelbagai
pemboleh ubah dapat dilaksanakan. Kajian-kajian seperti ini, yang
melibatkan graduan program-program pendidikan di Malaysia sangat
diperlukan. Hal ini adalah untuk mengenal pasti secara terperinci kekuatan
dan kelemahan program-program pendidikan, terutamanya program PTV
yang telah dilaksanakan. Dapatan daripada penyelidikan-penyelidikan ini
boleh dijadikan rujukan dan panduan untuk pelaksanaan program-program
lain seperti dalam Pelan Transformasi Vokasional yang sedang dan bakal
dilaksanakan.

1.3 Penyataan Masalah

Menurut OECD (2003), pelaburan terpenting sesebuah negara adalah dalam
bidang pendidikan dan latihannya, namun di kebanyakan negara, pelaburan
dalam bidang pendidikan tidak menampakkan hasil seperti yang diharapkan.
Menjelang tahun 2020 Malaysia memerlukan 3 juta pekerja mahir untuk
menjadi sebuah negara perindustrian sepenuhnya dengan penduduk
berpendapatan tinggi, namun negara masih jauh daripada mencapai
keperluan tenaga kerja yang diperlukan (Ab. Rahim, 2011).

Fokus utama kajian adalah untuk mengetahui bilangan graduan sesuatu
program PTV yang meneruskan kerjaya, latihan atau memulakan perniagaan
yang berkaitan dengan kemahiran yang telah dipelajari melalui program PTV
yang telah diikuti.  Kajian ini telah dirangka untuk mengesan dan
menghubungi para graduan sesuatu program PTV, untuk mendapatkan
pandangan dan persepsi mereka mengenai program PTV yang telah diikuti.
Faktor-faktor yang mempengaruhi kedudukan semasa kumpulan graduan
program PTV ini daripada aspek pekerjaan, perniagaan atau latihan lanjut
akan diselidiki secara mendalam.

Salah satu program PTV yang telah dirangka dan dilaksanakan untuk
mengatasi masalah kekurangan tenaga kerja mahir dan separa mahir negara
adalah program MPV. Program ini telah mula dilaksanakan di SMK secara
berperingkat-peringkat mulai  tahun 2002. Mengikut perangkaan
Kementerian Pendidikan, sejumlah 29,150 graduan aliran MPV akan
dihasilkan setiap tahun, iaitu setelah program ini dilaksanakan sepenuhnya
mulai tahun 2005. Untuk permulaan pelaksanaan program MPV dari tahun
2002 hingga 2005, peruntukan sebanyak RM 118.858 juta telah disediakan
(PPK 2003b). Bantuan per kapita setiap pelajar yang mengikuti aliran MPV
mulai tahun 2004 pula adalah sebanyak RM 220 (PPK 2003c), iaitu antara
peruntukan yang tertinggi berbanding mata pelajaran yang lain.

Program MPV vyang telah dilaksanakan sejak sekian lama dengan
peruntukan yang besar, seharusnya telah melahirkan banyak golongan belia
yang lebih cenderung memenuhi permintaan pasaran pekerjaan mahir dan



separa mahir dalam negara. Tiada catatan rekod yang jelas menunjukan
graduan aliran MPV akan memasuki pasaran pekerjaan seperti yang
dihasratkan kerajaan. Kajian yang mendalam diperlukan untuk mengenal
pasti sama ada perlaksanaan program MPV berjaya menyediakan pekerja
mahir dan separa mahir yang diperlukan negara.

Tahap kemahiran employabiliti para graduan aliran MPV turut dikenal pasti
melalui kajian ini. Kemahiran employabiliti dianggap penting dan perlu
dimiliki seseorang untuk membolehkan mereka menjadi individu yang
terampil dan efektif dalam pekerjaan mereka (Yahya et al., 2006).
Perbandingan antara tahap kemahiran employabiliti dengan jantina, bidang
pengajian dan status semasa para graduan aliran MPV, akan dikenal pasti
dalam kajian ini.

Kajian yang dijalankan ini adalah seiringan dengan fasa atau gelombang
pertama dalam PPPM (2012). Fasa pertama yang melibatkan tempoh dari
tahun 2013 hingga 2015, akan melibatkan kajian semula dan diagnostik
menyeluruh sistem pendidikan negara. Fasa ini akan merangkumi penilaian
terperinci prestasi pendidikan di Malaysia dengan memberi tumpuan kepada
keberhasilan murid (PPPM, 2012). Sebelum menyediakan pelbagai program
PTV yang baru, keberkesanan program-program PTV yang telah dan sedang
dilaksanakan perlu dikaji secara menyeluruh. Hasil daripada kajian-kajian ini
akan memberikan panduan yang lebih berfokus untuk penambahbaikan dan
pelaksanaan program-program PTV pada masa yang akan datang, seperti
program PAV dalam Pelan Tranformasi Vokasional.

1.4  Objektif Kajian

Objektif Umum

Kajian ini bertujuan untuk mengenal pasti pelaksanaan MPV, status semasa
dan kemahiran employabiliti graduan aliran MPV.

Objektif Khusus
Secara khususnya, objektif kajian ini adalah untuk :

1. Mengenal pasti persepsi graduan aliran MPV terhadap proses
pengajaran dan pembelajaran yang telah mereka lalui.

2. Membandingkan tahap kemahiran employabiliti graduan aliran MPV
mengikut jantina dan bidang pengajian mereka.

3. Mengenal pasti status semasa graduan aliran MPV mengikut tahap
kemahiran employabiliti mereka.



1.5 Persoalan Kajian
Berikut adalah persoalan-persoalan yang menjadi asas kepada kajian ini :

1. a) Apakah persepsi graduan aliran MPV terhadap pelaksanaan MPV
daripada aspek input yang melibatkan faktor kemudahan, guru dan
minat pelajar yang mengikuti aliran MPV?

b) Apakah persepsi graduan aliran MPV terhadap pelaksanaan MPV
daripada aspek proses yang melibatkan faktor pengajaran dan
pembelajaran sewaktu kelas MPV?

2. a) Apakah tahap kemahiran employabiliti graduan aliran MPV?
b) Adakah terdapat perbezaan yang signifikan antara tahap kemahiran
employabiliti dengan jantina graduan aliran MPV?
c) Adakah terdapat perbezaan yang signifikan antara tahap kemahiran
employabiliti dengan bidang pengajian graduan aliran MPV?

3.a) Apakah status semasa graduan aliran MPV, iaitu bilangan mereka
yang sedang bekerja, berniaga atau menyambung latihan mengikut
dan tanpa mengikut bidang MPV yang telah dipelajari?

b) Apakah persepsi graduan aliran MPV, mengenai faktor-faktor yang
mempengaruhi status semasa mereka?

c) Adakah terdapat perbezaan yang signifikan antara status semasa
dengan tahap kemahiran employabiliti graduan aliran MPV?

1.6 Rasional Kajian

Tranformasi ke arah pendidikan yang lebih bermutu dan berkualiti
merupakan sesuatu yang sangat diharap dan dinantikan. Namun demikian,
kajian yang mendalam dan menyeluruh perlu dilakukan sebelum sesuatu
transformasi mengambil tempatnya.  Terdapat pelbagai kajian yang
dijalankan sebelum ini yang melibatkan pelaksanaan MPV. Kajian-kajian
yang telah dijalankan, lebih tertumpu kepada pelajar semasa yang
merangkumi isu kandungan kurikulum, permasalahan MPV, pentaksiran
kompetensi, pensijilan modular dan lain-lain lagi. Kajian yang dijalankan ini,
lebih berfokuskan kepada para graduan aliran MPV, di samping mengenal
pasti tahap kemahiran employabiliti mereka.

1.7 Batasan Kajian

Kajian ini terbatas kepada lapan MPV yang ditawarkan melalui lapan buah
sekolah di daerah Kinta Utara, Perak. Oleh yang demikian, kajian yang
dijalankan tidak melibatkan keseluruhan 22 MPV yang ditawarkan. Kaijian
yang dijalankan juga hanya melibatkan graduan aliran MPV kohort 2009 dan
2010, iaitu para pelajar aliran MPV yang menduduki peperiksaan SPM pada
tahun 2010.



1.8 Definisi Konstitutif dan Operasional

Istilah yang digunakan dalam penulisan ini akan dijelaskan untuk
memudahkan pembaca memahami penggunaannya. Istilah-istilah yang
digunakan hanya sesuai penggunaannya dalam kajian ini sahaja.

1.8.1 Mata Pelajaran Vokasional (MPV)

Program MPV merupakan sekumpulan mata pelajaran yang diajar
berteraskan kemahiran. Mata pelajaran ini, ditawarkan di SMK untuk pelajar
di peringkat tingkatan empat dan lima. Program ini menawarkan 22 mata
pelajaran yang dikelompokkan dalam lima bidang usaha iaitu, binaan,
pembuatan, teknotani, ekonomi rumah tangga dan aplikasi komputer.
Penawaran pelbagai mata pelajaran ini dirancang dan dilaksanakan secara
berperingkat-peringkat mulai tahun 2002 (PPK 2003a).

Untuk tujuan kajian ini, hanya lapan daripada 22 MPV akan dikaji. Namun
demikian, lapan MPV yang dikaji akan merangkumi kesemua lima bidang
pengajian MPV. Mata pelajaran MPV yang terlibat dalam kajian ini adalah,
Landskap dan Nurseri, Katering dan Penyajian, Asuhan dan Pendidikan Awal
Kanak-Kanak, Pendawaian Domestik, Seni Reka Tanda, Penjagaan Muka
dan Dandanan Rambut, Grafik Berkomputer dan Menservis Peralatan
Elektrik Domestik.

1.8.2 Sekolah Menengah Kebangsaan (SMK)

Sekolah Menengah Kebangsaan (SMK), menempatkan kanak-kanak remaja
berusia 12 tahun dan ke atas, merangkumi pendidikan daripada tingkatan
peralihan, tingkatan satu, tingkatan dua, tingkatan tiga, tingkatan empat,
tingkatan lima dan seterusnya tingkatan enam rendah dan enam atas. Untuk
tujuan kaijian ini, lapan SMK di daerah Kinta Utara Perak, yang menawarkan
MPV telah dipilih. Sekolah-sekolah berkenaan adalah, SMK Ulu Kinta, SMK
Jalan Tasek, SMK Tasek Damai, SMK Aminudin Baki, SMK Rapat Setia,
SMK Simpang Pulai, SMK Kg. Pasir Putih dan SMK Lahat.

1.8.3 Pelaksanaan MPV

Pelaksaan MPV dikaji berdasarkan model penilaian bilik darjah oleh Dunkin
dan Biddle, 1974 yang telah diubah suai. Model ini merangkumi aspek
presage, konteks, proses dan produk. Untuk tujuan kajian ini, aspek presage
dan konteks telah digabungkan dan dikenali sebagai aspek input. Aspek
input dikaji berdasarkan faktor kemudahan, guru dan minat graduan yang
mengikuti aliran MPV. Aspek seterusnya iaitu proses, dikaji melalui faktor
pengajaran dan pembelajaran dalam bilik darjah. Aspek produk pula dikaji
melalui status semasa dan tahap kemahiran employabiliti graduan aliran
MPV.

1.8.4 Status Semasa Graduan Aliran MPV

Objektif pelaksanaan program MPV mengariskan bahawa, graduan aliran
MPV seharusnya bekerja, berniaga atau menyambung pelajaran mengikut
bidang kemahiran yang telah dipelajari. Oleh yang demikian, tiga status
semasa yang merujuk kepada kedudukan graduan aliran MPV telah
ditetapkan. Kumpulan pertama terdiri daripada graduan aliran MPV yang
sedang bekerja, berniaga dan menyambung pelajaran mengikut bidang MPV
yang telah dipelajari. Kumpulan kedua pula terdiri daripada graduan aliran
MPV yang sedang bekerja, berniaga dan menyambung pelajaran tanpa
mengikut bidang MPV yang telah dipelajari. Kumpulan graduan aliran MPV
yang tidak berbuat apa-apa atau sedang menganggur, dikategorikan sebagai
kumpulan ketiga.

1.8.5 Kemahiran Employabiliti

Kemahiran employabiliti merupakan suatu kumpulan kemahiran yang
merangkumi ciri-ciri peribadi unggul seperti sifat jati diri yang tinggi, inovatif,
produktif, berkemahiran, berdaya saing, berdaya tahan dan kreatif.
Kumpulan kemabhiran ini merupakan kemahiran tambahan yang perlu dimiliki
oleh pekerja selain memiliki kemahiran teknikal sahaja (Fitrisehara Kazilan et
al., 2008). Dalam kajian ini, soal selidik yang diubah suai daripada SCANS
akan digunakan untuk mengkaji tahap employabiliti para graduan aliran
MPV. Kemahiran-kemahiran employabiliti yang akan dikaji adalah
kemahiran asas, kemahiran berfikir, kemahiran sumber/daya, kemahiran
informasional, kemahiran interpersonal, kemahiran sistem dan teknologi,
serta kualiti personal.

1.8.6 Pentaksiran Kompetensi

Pentaksiran kompetensi ialah satu proses untuk mendapatkan bahan
pembelajaran dan seterusnya membuat pertimbangan mengenai tahap
pencapaian atau tahap penguasaan pelajar, dalam melakukan sesuatu
tugasan berdasarkan sesuatu standard yang telah dikenal pasti. Bahan
pembelajaran yang dimaksudkan merupakan pelbagai respon pelajar
sewaktu pengajaran dan pembelajaran dalam bentuk produk, penulisan,
artifak, lisan dan sebagainya. Hal ini adalah untuk membuktikan bahawa
seseorang pelajar telah menguasai bidang pengetahuan yang diuji dalam
sesuatu tugasan (LPM, 2002a).

1.8.7 Pensijilan Modular

Modular ialah satu kaedah menyusun pembelajaran kepada beberapa
bahagian atau peringkat untuk mencapai keseluruhan objektif pembelajaran
yang diingini. Pensijilan modular ialah suatu bentuk pengiktirafan mengenai
keupayaan seseorang calon atau pelajar memenuhi sesuatu kriteria yang
dinilai. Kompetensi para pelajar akan dijelaskan dalam sijil yang diberikan
kepada mereka dalam bentuk pernyataan bercetak berdasarkan tahap
penguasaan yang telah dicapai dalam setiap modul (LPM, 2002b).

